
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Rydw i wedi sôn yn barod am y rhybudd sy yn Llyfr Datguddiad i bobl yn gyffredinol, ond mae yna hefyd elfen o farn. Duw sydd uchaf. Mae o’n teyrnasu! – mae Duw’n gwneud fel mae o’n dymuno. Mae’n amser i ni blygu o flaen Duw. Ond, rydyn ni’n cael ein rhybuddio fod yna lawer o bobl sydd ddim am edifarhau.

Dyw pawb ddim yn edifarhau o bell ffordd, ond mae’n rhaid i Gristnogion gyhoeddi’r newyddion da fod Duw yn cynnig maddeuant. Bydd llawer yn gwrthod Duw ac mynd eu ffordd eu hunain. Mae’n debyg y bydd yna hefyd ymosod chwyrn ar bobl sy’n cyhoeddi neges Crist.
Ond, mae’r Arglwydd ar yr orsedd a fe ydy’r pen llywydd (y bos mawr) dros y cwbl.
Be mae hyn yn olygu i Gristnogion (pobl Dduw)? 
1. Mae ei bobl e’n ddiogel, yn saff, a diolch byth am hynny. Mae nhw wedi cael eu selio – cyn i     

unrhyw beth drwg ddigwydd,

Peidiwch gwneud niwed i’r tir na'r môr na’r coed nes i ni roi marc gyda sêl Duw ar dalcen y rhai sy'n ei wasanaethu."  (Datguddiad 7:3)
Mae Duw yn selio ei bobl gyda’r Ysbryd Glân ac mae hynna’n diogelu ein heneidiau ni. Dyw e ddim yn diogelu ein bywyd na’n hamgylchiadau, nac yn golygu y gallwn osgoi’r problemau wnawn ni wynebu – ond mae’n henaid ni ‘out of bounds’. Mae’n arwydd mai eiddo’r Arglwydd ydyn ni.
Mae sêl Duw yn arwydd o ddiogelwch. Yn union fel y sêl weli di ar wahanol fwydydd. Mae’n siŵr dy fod ti wedi gweld y rhybudd sy’n dweud, “ If seal is broken, reject”,  rhag ofn fod rhywun wedi rhoi gwenwyn yn y bwyd. Os ydy’r sêl yn gyfan yna mae’n ddiogel.
Mae’r sêl yn dangos dilysrwydd (fod rhywbeh yn genuine) hefyd.  Mae sêl Duw yn dangos ein bod ni’n bobl Dduw, a hyn sy’n sicrhau ein buddugoliaeth ni yn y pendraw. 
2. Fydd dim un Cristion yn mynd ar goll na chael ei anghofio. Mae’r rhif yn gyflawn,
Yna clywais faint o bobl oedd i gael eu marcio gyda’r sêl: cant pedwar deg pedwar o filoedd o bobl llwythau Israel: (Datguddiad 7:4)

Pan mae athro ysgol yn mynd a’r disgyblion ar drip, mae’n rhaid iddo gyfri pennau! Y fo ( neu hi) sy’n gyfrifol am bob plentyn o dan ei ofal, fedar o ddim risgio gadael un ar ôl. Rhaid cyfri pennau i wneud yn siŵr fod pob plentyn wedi dod yn ôl yn saff.

Un tro es i a chriw o bobl ar drip Ysgol Sul a gadael rhywun ar ôl! Dylen i fod wedi cyfri pennau’n well – diolch byth mai dim ond yn Pwllheli oedden ni. Ond dydy Duw ddim yn gwneud yr un camgymeriad! 
Nid rhif llythrennol sydd yma cofia – ond rhif crwn, cyflawn sy’n cyfleu’r nifer enfawr o bobl mae Duw wedi eu selio. I ni mae’r dyrfa’n rhy fawr i’w chyfri, ond i Dduw mae’n rhif perffaith,

Edrychais eto ac roedd tyrfa enfawr o bobl o’m blaen i – tyrfa mor aruthrol fawr, doedd dim gobaith i neb hyd yn oed ddechrau eu cyfri! Roedden nhw yn dod o bob cenedl, llwyth, hil ac iaith, ac yn sefyll o flaen yr orsedd ac o flaen yr Oen. Roedden nhw’n gwisgo mentyll gwynion, ac roedd canghennau palmwydd yn eu dwylo yn arwydd eu bod nhw wedi ennill y frwydr.  (Datguddiad 7:9)

